
 

 

 
Sfidi ta’ Żminijietna fit-Talb 

Awwissu 2024 

Ninġabar: 

Fil-preżenza ta’ Alla nġib quddiem għajnejja l-pajjiż li qed ngħix fih. Hemm xi ħaġa f’pajjiżi li jien 

napprezza? Nirringrazzja lil Alla ta’ dan. Issa naħseb ukoll fuq ħaġa waħda li nixtieq li tinbidel. 

Inżomm din il-ħaġa f’moħħi filwaqt li naqra dan li ġej u nirrifletti. 

Merħba! Il-Papa jistieden lill-bnedmin ta’ rieda tajba sabiex ningħaqdu flimkien u nitolbu     

għall-mexxejja politiċi biex ikunu ta’ servizz għan-nies tagħhom, jaħdmu għall-iżvilupp 

integrali tal-bniedem u għall-ġid komuni, b’mod speċjali jieħdu ħsieb tal-fqar u ta’ dawk li tilfu x-xogħol.  

X’nista’ nagħmel: 
Fil-bidu ta’ din it-talba, ġietni f’moħħi xi bidla li nixtieq nara f’pajjiżi. Dan ix-xahar infittex aktar       

fil-fond dwar dak li ġieni f’moħħi u nikkonsidra  jekk din l-idea tkunx ta’ ġid għas-soċjetà. Jekk nara 

li tkun ta’ ġid, nikteb lill-membri parlamentari tad-distrett tiegħi, nispjegalhom għaliex din il-ħaġa 

hi importanti u nitlobhom jaħdmu sabiex din isseħħ. 

Nitlob: 

Nitolbuk, Mulej, biex ikollna aktar żgħażagħ ġenerużi li jidħlu għall-politika mhux għall-interess 

tagħhom infushom, imma f’atteġġjament ta’ servizz għall-oħrajn u b’ħeġġa jaħdmu għall-ġid        

tas-soċjetà. 

Kliem ta’ dawl: 

Il-politika hija l-aktar forma nobbli ta’ karità. L-imħabba hi politika. L-imħabba hija miftuħa għal 

kulħadd; u meta l-imħabba ma tkunx universali, ifisser li l-politika tkun falliet. 

          Papa Franġisku 

Naħseb ftit: 

X’effett kellha Stephanie fuq John? Kif tinbidel is-soċjetà kieku l-politiċi kollha kienu bħal 

Stephanie? 

Fatt ċkejken: 
John ma kienx jista’ għaliha il-politika. Lill-politiċi qatt 

ma fdahom għax kien konvint li huma daħlu fil-politika 

biex jagħmlu l-flus u sabiex iħossuhom importanti.          

Il-firda kbira fis-soċjetà minħabba il-partiti politiċi kienet 

tkiddu ħafna. Kien jemmen li l-partiti ma jħallux lok għal 

nies li jixtiequ jaħdmu għall-ġid komuni u għal dawk li 

għandhom għatx li jaraw li s-soċejta’ taħdem b’mod ġust 

għal kulħadd. Darba fost l-oħrajn iltaqa’ ma’ Stephanie ġo bar. Aktar ma tkellmu flimkien aktar 

bdew jieħdu gost bil-kumpanija ta’ xulxin. Bdew jiskopru li kellhom ħafna ideat u interessi bħal ta’ 

xulxin.  F’mument minnhom, John b’ħasda nduna, li Stephanie kienet qiegħda tkellmu dwar            

il-partit politiku tagħha. Stephanie kienet involuta fil-politika! Imma huma u jitkellmu, John beda 

jinduna li Stephanie kienet tħoss ħafna għan-nies u kellha ħafna ideat dwar kif tista’ ttejjeb il-ħajja 

tal-fqar u tal-imwarrbin fis-soċjetà. Bdiet titkellem dwar il-jasar fi żmienna, kważi bid-dmugħ 

f’għajnejha. Qaltlu li kienet qiegħda tikteb liġi li tipproteġi aħjar lil nies li huma f’riskju li jiġu 

sfruttati. Ma kienx jimpurtaha li, jekk din il-liġi tgħaddi mill-parlament, isimha probabbli ma jidhirx. 

“L-importanti li n-nies ikunu mħarsa aħjar”, qaltlu.  


